
   
  

 

 

 

 

 
 

 

Lääʹǩǩ  
 rääuhtum jieʹllʼji tueʹjjeem skääđai ooudbeäʹlnn cõggmõõžžâst da koʹrvvummšest 

14.1.2022/15 

Eeʹttiǩ-kåʹdd tuʹmmstõõǥǥ meâldlânji šiõtteet: 
 

1 lååkk 

Takai šiõttâlm 

1 § 

Lääʹjj täävtõs 

Tän lääʹjj täävtõssân lij: 
1) cõggâd rääuhtum jieʹllʼji tueʹjjeem skääđaid ooudbeäʹlnn; 
2) koʹrvveed rääuhtum jieʹllʼji tueʹjjeem skääđaid ooudbeäʹlnn; 
3) oouʹdeed šlaaji suõjjlummuš; 
4) lââʹzzted luâđsuõʹjjeem priimmjõõvvâmvuõđ. 

 
2 § 

Suåvldemvuʹvdd 

Tän lääʹjjest šiõtteet tõin vuâđain da mõõntõõllmõõžžin, koid jääʹǩǩtet miõđeen vääraid riikk 
tällõsarvvlõʹsse valddum mieʹrrtieʹǧǧi raajin: 

1) rääuhtum jieʹllʼji tueʹjjeem skääđaid ooudbeäʹlnn cõggmõʹšše; 
2) rääuhtum jieʹllʼji tueʹjjeem skääđaid ooudbeäʹlnn koʹrvvummša; 
3) puäʒʒtääl tueʹrjjummša kuäʹcǩǩem puäʒʒtallu tueʹjjeem skääđai koʹrvvummšen 

puäʒʒhåiddlääʹjj (848/1990) 2 §:st juʹrddum puäʒʒhåiddamvuuʹdest; 
4) kueʹlltääl tueʹrjjummša kõʒʒlååʹdd pieʹzzraajjâmtuejjummuž vuâđald. 

 
3 § 

Euroopp unioon riikktuärjjõslääʹjjšiõttummuž suåvvtummuš 

Jõs veäʹǩǩtieʹǧǧ, koʹrvvõõzz leʹbe tuärjjõõzz miõđât tällõõzzlaž tåimmjummuž vueʹǩǩõõtti 
põrggsa, õõlmlaž õhttsažkådda leʹbe jeeʹres õhttsažkådda, suåvldet lââʹssen Euroopp unioon 
riikktuärjjõs-šiõttõõllmõõžž, jõs ij Euroopp unioon lääʹjjšiõttummšest jeeʹres očndõõđ. 

Veäʹǩǩteäʹǧǧ da koʹrvvõs miõđât komissio teâđouddmõõžžâst mädd- da meäʹcctäällsueʹrj da 
mäddvuʹvddvuuʹdi riikktuärjjõõzz kuõskki ǩeâitõõzzin (2022/C 485/01) juʹrddumnalla, 
ǩeâitõõzzi põõʹji 1.1.1.1. leʹbe 1.2.1.5. meâldliʹžžen riikktuärjjõssân. Kõʒʒlååʹdd 
pieʹzzraajjâmtuejjummša vuâđđõõvvi tuärjjõs miõđât Euroopp unioon tåimmjummšest 
tueʹjjuum suåppmõõžž 107 da 108 artikla suåvvtummšest vääʹnnmiârktõõzzlaž tuärjjõʹsse 
kueʹllšeeʹllem- da čääʹccšâddeemsueʹrjest uvddum komissio asetõõzzâst (EU) N:o 717/2014 
juʹrddumnalla vääʹnnmiârktõõzzlaž tuärjjõssân. (22.11.2024/669)  



   
  

 

 2  
 
 

 

Teâđai ouddmõõžžâst da iʹlmmtõsmõõntõõllmõõžžâst šiõtteet måtam riikk tuärjjõõzz kuõskki 
Euroopp unioon šiõtlmi suåvvtummšest uvddum lääʹjj (300/2001) 2 §:st da tuärjjõsteâđai 
čõõđtõs- da ääv-vuõttõõlǥtemvuõđâst 2 a §:st. 

Tääʹrǩab šiõtlmid veäʹǩǩtieʹǧǧ, koʹrvvõõzz leʹbe kõʒʒlååʹdd pieʹzzraajjâmtuejjummša 
vuâđđõõvvi tuärjjõõzz miõttmõõžžâst, miõttmõõžž oudldõõzzin, mähssmõõžžâst, 
âânnmõõžžâst da jieʹllemviõkk-kõõskõõzz di veäʹǩǩtieʹǧǧ vuäǯǯai õõlǥtemvuõđin vueiʹtet 
uʹvdded riikksuåvtõõzz asetõõzzin jääʹǩǩteeʹl, mâid 2 momeeʹntest peäggtum ǩeâitõõzzin 
mieʹrreet da peäggtum momeeʹntest peäggtum asetõõzzâst šiõtteet. (27.6.2025/810) 
 

4 § 

Meäʹrteeʹlm 

Tän lääʹjjest juuʹrdet: 
1) rääuhtum jieʹllʼjest luâđsuõjjlemlääʹjj (9/2023) nuäjja rääuhtum, luâđväärliʹžžen očndõõtti 

lååʹdd da njeeǯǯla; (22.11.2024/669) 
2) veäʹǩǩtieʹǧǧin riikk väärain miõttum tuʹmmjemvärrsa teäggtõõzz rääuhtum jieʹllʼji tueʹjjeem 

skääđai ooudbeäʹlnncõggmõʹšše; 
3) koʹrvvõõzzin riikk vaaʹrin miõttum tuʹmmjemvärrsa teäggtõõzz rääuhtum jieʹllʼji tueʹjjeem 

šâddeemtuâjai- da jieʹlliskääđai koʹrvvummša; 
4) tuärjjõõzzin riikk vaaʹrin miõttum tuʹmmjemvärrsa laʹsǩǩeemnallšeeʹm teäggtõõzz tõi 

skääđai koʹrvveem diõtt, koid kuäʹcǩǩem tueʹjjad puäʒʒtallu da kõʒʒlåʹdd kueʹlltallu. 
 

2 lååkk 

Veʹrǧǧneeʹǩǩ da tõi tuâj 

5 § 

Pirrõsministeria tuâj 

Tän lääʹjj meâldla tåimmjummuš aalmilaž vuäʹpstummuš, vuåppmõš da õõudâsviikkmõš 
koʹlle pirrõsministeriaaʹje. 
 

6 § 
(27.6.2025/810) 

Jieʹllemviõkk-kõõskõõzz tuâj 

Jieʹllemviõkk-kõõskõõzz tuâjjan lij: 
1) rääuhtum jieʹllʼji tueʹjjeem skääđai ooudbeäʹlnn cõggmõõžž ooudâsviikkmõš; 
2) skääđđiʹlmmtõõzzi, koʹrvvõs-, tuärjjõs- da veäʹǩǩteäʹǧǧooccmõõžži di tõid kuõskki 

vuõiǥeemõõlǥtemvuõđi ǩiõttʼtõõllmõš da räʹtǩǩummuš; 
3) veäʹǩǩtieʹǧǧ, koʹrvvõõzz da tuärjjõõzz tiuʹddepiijjâmtuâj da tõid õhttneei vuäʹpstõs, 

vuäʹpstummuš, teâđtõs da vuåppmõš. 
Tåimmamvääldlaž riikk veʹrǧǧneǩ lij tõt jieʹllemviõkk-kõõskõs, koon tåimmvuuʹdest skääđđ 

šâdd. Lappi jieʹllemviõkk-kõõskõs ǩiõttʼtââll da räʹtǩǩad kuuitâǥ ooccmõõžžid kuäʹcǩǩem 
pieʹzzraajjâmtuejjummša vuâđđõõvvi tuärjjõõzzâst da Kõskk-Lääʹddjânnam jieʹllemviõkk-
kõõskõs ooccmõõžžid kõʒʒlååʹdd pieʹzzraajjâmtuejjummša vuâđđõõvvi tuärjjõõzzâst. 

7 § 
(27.6.2025/810) 

Tuâjjvuõtt-, ooudâsviikkâm- da vaaldâšmkõõskõõzz tuâj 

Tuâjjvuõtt-, ooudâsviikkâm- da vaaldâšmkõõskõs håidd veäʹǩǩtieʹǧǧi mähssmõõžž da 
västtpeʹrrjummuž kuõskki riikkveäʹǩǩteäʹǧǧlääʹjj (688/2001) 12, 19, 21 ja 22 § meâldla tuâj. 
Tuâjjvuõtt-, ooudâsviikkâm- da vaaldâšmkõõskõs håidd tåimmamvääldla jieʹllemviõkk-
kõõskõõzz lââʹssen še peäggtum lääʹjj 15 § meâldlaž vuåppâmtuâjaid. 
 

8 § 

Meäʹcchalltõõzz tuâj 

Meäʹcchalltõõzz tuâjjan lij: 
1) kuäʹcǩǩem pieʹzzraajjâmvueʹjj ja ââlǥažpuʹhttõõzz seʹlvvtummuš piiri-iiʹjji 23 §:st juʹrddum 

kuäʹcǩǩmi pieʹzzraajjâmkruuggpuõđlaž ǩeärddõõzzi laʹsǩǩeem diõtt; 
2) Lääʹddjânnam da nuuʹbb riikk raaj kuhttu beäʹlid vuällai pieʹzzraajjâmkruuggi lååkkmeäʹr 

seʹlvvtummuš da taarbšeen ärvvtõõllmõš. 
 

9 § 

Kååʹdd veʹrǧǧneeʹǩǩ tuâj 

Kååʹdd mäddvuʹvddjieʹllemvueʹǩǩveʹrǧǧneeʹǩǩ tuâjjan lij šâddeemtuâjjskääđ tuõttmõš da 
ärvvtõõllmõš. 

Tåimmamvääldlaž lij tõn kååʹdd mäddvuʹvddjieʹllemvueʹǩǩveʹrǧǧneǩ, koon vuuʹdest skääđđ 
sâdd. 
 

3 lååkk 

Veäʹǩǩteäʹǧǧ skääđai ooudbeäʹlnncõggmõʹšše 

10 § 
(27.6.2025/810) 

Veäʹǩǩtieʹǧǧ miârktõs 

Jieʹllemviõkk-kõõskõs vuäitt miõttâd veäʹǩǩtieʹǧǧ 15, 21 da 26 §:st juʹrddum skääđai di 
rajlmid tueʹjjeem skääđai ooudbeäʹlnncõggmõʹšše riikk tällõsarvvlõõzzâst čuäʹjtum mieʹrrtieʹǧǧi 
raajin. Veäʹǩǩtieʹǧǧ vueiʹtet miõttâd täʹvvri da kääzzkõõzzi haʹŋǩǩummša di tuʹtǩǩummša da 
ouddnemtuõjju. 
 

11 § 

Veäʹǩǩtieʹǧǧ ooʒʒi 

Veäʹǩǩtieʹǧǧ šâddeemtuâjai- da jieʹlliskääđai di kuäʹcǩǩem puäʒʒtallu da kõʒʒlååʹdd 
kueʹllšõddeemstroiʹttlid tueʹjjeem skääđai ooudbeäʹlnncõggmõʹšše vueiʹtet miõttâd luândlaž 
oummuid, põrggsid da jeeʹres õutstõõzzid lokku vääʹldǩani riikk ǩeeʹrjtueʹllʼjõsjuâkksid. 

Veäʹǩǩtieʹǧǧ rajlmid šõddâm skääđai ooudbeäʹlnncõggmõʹšše vueiʹtet miõttâd luândlaž 
oummuid da jeeʹres õutstõõzzid lokku vääʹldǩani riikk ǩeeʹrjtueʹllʼjõsjuâkksid. 

12 § 

Veäʹǩǩtieʹǧǧ miõttmõõžž oudldõõzz 

Veäʹǩǩtieʹǧǧ miõttmõõžž oudldõssân lij, što ooudbeäʹlnncõggi tååimin ärvvtõõlât ǩieʹppeem 
skääđai seuʹrrjõõzzid di lääiʹveem tõid õhttneei riiskid. Lââʹssen oudldõssân lij, što ij 
veäʹǩǩtieʹǧǧ vuäǯǯai ij leäkku vuäǯǯam õõlmlaž teäggtõõzz seämma toimmu. Veäʹǩǩteäʹǧǧ 
vuäitt käʹtted kuulid vuäzzas leʹbe obbnes. 

Riikksuåvtõõzz asetõõzzin vueiʹtet uʹvdded tääʹrǩab šiõtlmid veäʹǩǩtieʹǧǧ miõttmõõžž 
oudldõõzzin di veäʹǩǩtieʹǧǧ vuäǯǯai õõlǥtemvuõđin. 
 

13 § 

Veäʹǩǩtieʹǧǧ mieʹrr 

Miõttâmvuâla veäʹǩǩtieʹǧǧ mieʹrr vuâđđââvv täʹvver da kääzzkõõzz äärvlââʹzzpiiđlaž kuulid. 
Veäʹǩǩtieʹǧǧ mieʹrr vuâđđââvv kuuitâǥ ärvvlââʹsspiiđteʹmes kuulid, jõs haʹŋǩǩummuž õhttan 
põrggâz leʹbe kååʹdd ǩieʹppummša leʹbe maacctõʹsse vuõiggâdvuõđ uuʹdi tåimmjummša. 
 

4 lååkk 

Koʹrvvõõzz šõddâm skääđain 

14 § 

Koʹrvvõõzz miõttmõõžž takai oudldõõzz 

Koʹrvvõõzz määuʹset skääđđšõddmõõžž vuõigg seuʹrrjõssân šõddâm skääđain riikk 
tällõsarvvlõõzzâst čuäʹjtum mieʹrrtieʹǧǧi raajin. Jõs koʹrvvõzz jeät vueiʹt spraavâd 
tällõsarvvlõõzz seʹst tiuddmeärrsânji, koʹrvvõõzz meäʹr uuʹcceet pukin koʹrvvõõzz vuäǯǯjin 
seämma kõskkvuõđâst. 

Koʹrvvõõzz meäʹr laʹsǩǩeen vääʹldet ǩieʹppummšen lokku jeeʹres lääʹjjšiõttummuž leʹbe 
ååsktõõzz vuâđald skääđđšõddmõõžžâst vuäǯǯam koʹrvvõs. 

Skääđđǩiõrddi âlgg ââʹnnemnalla åårrai mååžnai kuånstin ǩiččled cõggâd skääđ šõddmõš 
leʹbe tõn šorrnummuš. Ooudâst 3 lååǥǥast šiõttuum veäʹǩǩteäʹǧǧ ij jaukkâd koʹrvvõõzz vuäǯǯai 
õõlǥtemvuõđ ǩiččled cõggâd skääđ šõddmõš leʹbe tõn veiddnummuš. 

Koʹrvvõs vueiʹtet väʹldded meädda leʹbe tõn vueiʹtet ââʹleed, jos skääđđǩirddi lij krååʹma 
priimmâmvuâla vuâđ ǩeâlddam nåkam tååim spraavmõõžž, koin leʹčči vuõittum cõggâd skääđ 
šõddmõš leʹbe veiddnummmuš, leʹbe muđoi mieʹttvaaiktam koʹrvvõsooccmõõžžâst juʹrddum 
skääđ šõddmõʹšše leʹbe tõn veiddnummša. 
 

15 § 

Koʹrvveemvuâla skääđ da koʹrvvõõzz vuäǯǯai 

Šâddeemtuâjjskääđđan vueiʹtet koʹrvveed rääuhtum jieʹllʼji piâlddu, muõrrkarddsa, 
oođâsräzzõkšâddmaddu da norrum šâdda tueʹjjeem skääđđ. Koʹrvvõzz šâddeemtuâjjskääđast 
vueiʹtet mäʹhssed mäddtääl alggpuuʹtʼtõõzzâst tåimmai põrggsa. 

Jieʹlliskääđđan vueiʹtet koʹrvveed rääuhtum jieʹllʼji puuʹtʼtemjieʹllʼja leʹbe žeeʹvta tueʹjjeem 
skääđđ lokku vääʹldǩani kuäʹcǩǩem puäʒʒtallu da kõʒʒlååʹdd kueʹllšõddeemstroiʹttlid tueʹjjeem 

skääđaid. Tuärjjõõzzâst puäʒʒtallu da kueʹlltallu kuäʹcǩǩem da kõʒʒlååʹdd 
pieʹzzraajjâmtuejjummši vuâđald šiõtteet 5 lååǥǥast. 

Koʹrvvõõzz jieʹlliskääđast vueiʹtet mäʹhssed luândlaž ooumže, mäddtääll alggpuuʹtʼtõõzzâst 
tåimmai põrggsa da paalǥâskådda. 
 

16 § 

Koʹrvvõõzz meäʹr takai vuâđ 

Koʹrvvõssân vueiʹtet mäʹhssed jäänmõsân skääđšõõvvâm jeällmõõžž ââʹnteei ärvv. 
Koʹrvvõõzz vueiʹtet mäʹhssed še koʹrvvõõzz ooccja šõddâm, skääđ čiõlǥummuž beäʹlnn 

taarblaž da mååžnain skääđ ärvvtõõllâmkuulin. 
Koʹrvvõõzz skääđast vueiʹtet mäʹhssed tõin vuõʹzzin ǥu skääđai da kuuli kalenterpiiri-iiʹjji 

õʹhttelaʹsǩǩuum mieʹrr pââʹjat 170 euʹrred. 
 

17 § 

Šâddeemtuâjjskääđai koʹrvvõsvuâđ 

Šâddeemtuâjjskääđđan vueiʹtet koʹrvveed jäänmõsân mõõntum šââdd äärv vaʹstteei mieʹrr di 
jäänmõsân skääđšõõvvâm muõrrkaardâs- da oođâžrääʹss-šââddi ââʹnteei äärv vaʹstteei mieʹrr. 

Šâddeemtuâjjskääđai ärvv meäʹrtââvv Porrmõškonttâr piiri-iiʹjji šiilskääđđlääʹjj (105/2009) 10 
§ 2 momeeʹnt nuäjja šâddeemtuâjjskääđai koʹrvvummšest ââʹnnem takaišââddin da 
õhttõkhõõʹddin uʹvddem meärrõõzzi vuâđald. 

Skääđđsueʹrj taarblaž tiuddeem- da oʹđđestšâddummšest vueiʹtet koʹrvveed jäänmõsân 100 
proseeʹnt šâddeemtuâjast šõddâm taarblaž materiaal- da tuâjjkuuli obbmeäʹrest. Jos tiuddeem- 
leʹbe oʹđđestšâddummuš ij leäkku vueiʹtlvaž, vueiʹtet koʹrvveed jäänmõsân vaʹstteei šââdd 
taarblaž haʹŋǩǩummuž kuul, koʹst ǩieʹppeet šeäšttjam tiuddeem- leʹbe oʹđđestšâddeemkuul. 
Koʹrvvõõzz mieʹrr ij kuuitâǥ vuäǯǯ pââʹjted skääđ tuõttvueʹǩǩšõs äärv. 

Riikksuåvtõõzz asetõõzzin vueiʹtet uʹvdded tääʹrǩab šiõtlmid šâddeemtuâjjskääđai 
koʹrvvõsvuâđain. 
 

18 § 

Jieʹlliskääđai koʹrvvõsvuâđ 

Jieʹlliskääđđan vueiʹtet koʹrvveed puuʹtʼtemjieʹllʼja leʹbe žeeʹvta šõddâm skääđast jäänmõsân: 
1) koddum leʹbe skääđ diõtt hiâvtum jieʹlli ââʹnteei ärvv tõn meâldlânji ǥu šiilskääđđlääʹjj 11 

§ 2 momeeʹnt nuäjja šiõtteet jieʹlliskääđai koʹrvvummšest ââʹnteei äärvain; 
2) skääđšõõvvâm jieʹlli håiddmõõžžâst šõddâm jieʹllitalkkâmkuul jäänmõsân jieʹlli ââʹnteei 

äärv räjja. 
Koʹrvvõõzz meäʹr laʹsǩǩeen vääʹldet ǩieʹppummšen lokku tõt mieʹrr, koin puuʹtʼtemjieʹli 

vueiʹtet jeeʹres naaʹlin ââʹnned äuʹǩǩen. 
Riikksuåvtõõzz asetõõzzin vueiʹtet uʹvdded tääʹrǩab šiõttõõzzid jieʹlliskääđai 

koʹrvvõsvuâđain. 
 

19 § 

Šâddeemtuâjj- da jieʹlliskääđast iʹlmmtummuš 

Skääđđǩiõrddi âlgg tueʹjjeed skääđ vuâmmšeen mââʹjeeǩani skääđđiʹlmmtõs jieʹllemviõkk-
kõõskõʹsse. Iʹlmmtõs ǩiõččât tååimtemnalla, ǥu tõt lij puättam veʹrǧǧnekka. Iʹlmmtõõzzâst 

âʹlǧǧe leeʹd skääđđǩiõrddi õhttvuõđteâđ di teâđ skääđ sâjjõõzzâst, skääđ tuejjeeʹjest da 
ääiʹjpooddâst di skääđ pääiʹǩest da veeidasvuõđâst. (27.6.2025/810)  

Riikksuåvtõõzz asetõõzzin vueiʹtet uʹvdded tääʹrǩab šiõtlmid skääđđiʹlmmtõõzz siiskõõzzâst. 
 

20 § 

Šâddeemtuâj- da jieʹlliskääđ tuõttmõš da ärvvtõõllmõš 

Šâddeemtuâjjskääđ tuâtt da ärvvtââll skääđđǩiõrddi raukkmõõžžâst tåimmamvääldlaž kååʹdd 
veʹrǧǧneǩ. Jieʹlliskääđ tuâtt da ärvvtââll jieʹllemviõkk-kõõskõõzz priimmâm čõnnõõđteʹmes 
äʹšštobddi. Ärvvtõõllmõš âlgg tueʹjjeed mââʹjeekani tõn mâŋŋa, ǥu jieʹllemviõkk-kõõskõs lij 
vuâsttavälddam skääđđiʹlmmtõõzz da ärvvtõõllmõõžž spraaveei vueʹssbieʹll lij vuäǯǯam teâđ 
skääđast. (27.6.2025/810) 

Jieʹllemviõkk-kõõskõs vuäitt seʹrdded jieʹlliskääđ ärvvtõõllmõõžž kuõskki tuâj nåkam 
vueʹssbeäʹl håiddamnalla, ǩeäʹst lij taarbšeei pâʹsttemvuõtt da pueʹrmõõzz oudldõõzz jieʹlliskääđ 
ärvvtõõllmõššân. Ååuǥbeällsa ärvvtõõllʼja suåvldet reäkkõsvuõiggâdvuõđlaž veʹrǧǧvasttõõzz 
kuõskki šiõtlmid suu spraaveen täʹst lääʹjjest juʹrddum tuâj. Skääđđkoʹrvvõsvasttõõzz šiõtteet 
skääđđkoʹrvvõslääʹjjest (412/1974). (27.6.2025/810)  

Ärvvtõõllʼjest feʹrttai raajjâd ǩeerjlaž čiõlǥtõs skääđ meäʹrest da veeidasvuõđâst. 
Kåʹdd voi peʹrrjed tõn veʹrǧǧniiʹǩǩi spraavmin tuâjain määus. Kådda peʹrrjemvuâla mähss 

vuäitt vaʹstteed jäänmõsân spraavdõõǥǥ puuʹttummšest kådda šõddâm obbkuulin. Määus 
vuâđain mieʹrreet tääʹrǩben kååʹdd priimmâm tariiffâst. Määus liâ vuõiʹǧǧest 
ååuǥasmetteemââʹnteei. Tõi peʹrrjummšest šiõtteet piiđi da määusai tiuʹddepiijjmõõžžâst 
uvddum lääʹjjest (706/2007). 
 

5 lååkk 

Kuäʹčǩǩem da kõʒʒlååʹdd pieʹzzraajjâmtuejjummša vuâđđõõvvi tuärjjõõzz 

21 § 

Kuäʹčǩǩem pieʹzzraajjâmtuejjummša vuâđđõõvvi puäʒʒtäälltuärjjõõzz vuâđ da tuärjjõõzz 
vuäǯǯai 

Puäʒʒtallu vueiʹtet miõttâd tuärjjõõzz kuäʹcǩǩem puäʒʒtallu šõddeem skääđai vuâđald 
puäʒʒhåiddlääʹjj 2 §:st juʹrddum puäʒʒhåiddamvuuʹdest riikk tällõsarvvlõõzzâst čuäʹjtum 
mieʹrrtieʹǧǧi raajin. Jõs tuärjjõõzz jeät vueiʹt spraavâd tällõsarvvlõõzz seʹst tiuddmeärrsânji, 
tuärjjõõzz meäʹr uuʹcceet pukin tuärjjõõzz vuäǯǯjin seämma kõskkvuõđâst. Tuärjjõs määuʹset 
paalǥâskådda. 

Riikksuåvtõõzz asetõõzzin uuʹdet tääʹrǩab šiõtlmid kuäʹcǩǩem pieʹzzraajjâmkruuggstes 
porrmõššân ââʹnnem puõccui laʹsǩǩeemnallšem äärvast. 
 

22 § 

Pieʹzzraajjâmkruuggpuõđlaž puäʒʒtäälltuärjjõs 

Kuäʹčǩǩem pieʹzzraajjâmkruuggpuõđlaž puäʒʒtäälltuärjjõs laʹsǩǩeet ǩeärddeeʹl kuäʹcǩǩem 
pieʹzzraajjâmkruuggstes porrmõššân ââʹnnem puõccui laʹsǩǩeemnallšem ärvv 23 §:st juʹrddum 
pieʹzzraajjâmkruuggpuõđlaž ǩeärddõõzzin, kååʹtt meäʹrtââvv kuäʹcǩǩem pieʹzzraajjivueʹjj da 
ââlǥažpuʹhttõõzz vuâđald. 

23 § 

Pieʹzzraajjâmkruuggpuõđlaž ǩeärddõs 

Pieʹzzraajjâmkruuggpuõđlaž ǩeärddõs kuäʹčǩǩem jälstum pieʹzzraajjâmkruuggâst lij õhtt. Jõs 
kuäʹcǩǩem jälstum pieʹzzraajjâmkruugg kuâdd ââlǥaid, ǩeärddõs lij koumm. 

Tuõddârpaalǥâskooʹddin ǩeärddõs kuäʹcǩǩem jälstum pieʹzzraajjâmkruuggâst lij kueʹhtt. Jõs 
kuäʹcǩǩem jälstum pieʹzzraajjâmkruugg kuâdd ââlǥaid, ǩeärddõs lij vitt. 

Tuõddârpaalǥâskååʹdd liâ: 
1) Pääʹnntuõddâr; 
2) Âʹvvel; 
3) Kaldoaivv; 
4) Kyrö; 
5) Ǩiõttmaadd; 
6) Lappi; 
7) Muddusjäuʹrr; 
8) Mueʹtǩǩtuõddâr; 
9) Näkkälä; 
10) Njauddâm; 
11) Paaččjokk; 
12) Paistuõddâr; 
13) Sallivääʹrr; 
14) Väʹččer. 
Pieʹzzraajjâmkruuggpuõđlaž ǩeärddõs Lääʹddjânnam da nuuʹbb riikk raaj kuhttu beälla vuâllai 

pieʹzzraajjâmkruuggâst, koʹst åårrai pieʹss lij nuuʹbb riikk beäʹlnn, liâ 3 momeeʹntest 
looǥǥtõllum tuõddârpaalǥâskooʹddi beäʹlnn pâi kueʹhtt da jeeʹres paalǥâskooʹddi beäʹlnn pâi 
õhtt. Puäʒʒhåiddamvuuʹd raaj saujjbeälla vuällai kuäʹcǩǩem pieʹzzraajjâmkruuggâst määuʹset 
vueʹsstuärjjõs. 
 

24 § 

Tuärjjõõzz mähssmõš paalǥâskådda 

Tuärjjõs määuʹset paalǥâskådda pukin tõn vuuʹdest åårrai 23 §:st juʹrddum kuäʹcǩǩem 
pieʹzzraajjâmkruuggin. 

Pieʹzzraajjâmkruuggpuõđlaž tuärjjõs vuäzztet paalǥâskooʹddi kõõsk, jõs pieʹzzraajjâmkruugg 
kuäʹcǩǩmid ǩiõččât ââʹnnem porrmõššân puõccuid määŋgai paalǥâskooʹddi vuuʹdest. Jõs 
pieʹzzraajjâmkruugg lij vuäzzas tuõddârpaalǥâskååʹdd vuuʹdest, tuärjjõs laʹsǩǩeet ââʹneeʹl 
tuõddârpaalǥâskååʹdd pieʹzzraajjâmkruuggpuõđla ǩeärddõõzz obbpieʹzzraajjâmkruuggâst. 
 

25 § 

Koʹrvvõs peʹlljmieʹrǩǩeem puõccust 

Paalǥâskåʹdd mähss vuäǯǯmeʹstes puäʒʒtäälltuärjjõõzzâst puõccu vuäʹmsteei õõlǥtõõzzâst 
suʹnne koʹrvvõõzz kuäʹcǩǩem kåʹddmest leʹbe kuäʹcǩǩem tueʹjjeem skääđ diõtt loopptum 
peʹlljmieʹrǩǩuum puõccust. 

Jõs paalǥâskååʹdd vuuʹdest jiâ leäkku puäʒʒtäälltuärjjõʹsse vuõigguttum kuäʹcǩǩem 
pieʹzzraajjâmtuejjummuž leʹbe pieʹzzraajjâmtuejjummuž vuâđald mäʹhssemvuâlaž tuärjjõs ij 
kääʹtt 1 momeeʹntest juʹrddum puäʒʒvuäʹmsteeja šõddâm skääđ, puäʒʒvuäʹmsteei skääđ 
koʹrvveet nuʹt ǥu 18 §:st šiõtteet. 

26 § 

Kõʒʒlåʹdd pieʹzzraajjâmtuejjummša vuâđđõõvvi kueʹlltäälltuärjjõs da tuärjjõõzz vuäǯǯai 

Kueʹlltallu vueiʹtet miõttâd tuärjjõõzz kõʒʒlååʹdd kueʹllšõddeemstroiʹttlin šõdduum kuõʹlid 
tueʹjjeem skääđai vuâđald riikk tällõsarvvlõõzzâst čuäʹjtum mieʹrrtieʹǧǧi raajin. Jõs tuärjjõõzz 
jeät vueiʹt spraavâd riikk tällõsarvvlõõzz seʹst tiuddmeärrsânji, tuärjjõõzz meäʹr uuʹcceet pukin 
tuärjjõõzz vuäǯǯjin seämma kõskkvuõđâst. 

Kueʹlltäälltuärjjõõzz vueiʹtet mäʹhssed kueʹllšõddeemsueʹrj põrggsa. 
 

27 § 

Kueʹlltäälltuärjjõõzz vuâđ 

Kueʹlltäälltuärjjõõzz vueiʹtet miõttâd kõʒʒlååʹdd porrmõššân ââʹnnem šõdduum kuõʹli 
laʹsǩǩeemnallšem äärv mieʹldd. 

Kõʒʒlååʹdd pieʹzzraajjâmtuejjummuž vuâđald miõttâmvuâla kueʹlltäälltuärjjõs laʹsǩǩeet 
ǩeärddeeʹl kõʒʒlååʹdd paarrmieʹrr kõʒʒlåʹddpaar da tõn ââlǥai pieʹzzraajjipââʹjjen ââʹnnem da 
skääđtem šõddeemkueʹllmeäʹrin (ǩg/pieʹzzraajjipââʹjj) da kueʹl puuʹtʼteeihõõʹddin (euʹrred/ǩg). 

Kueʹlltäälltuärjjõõzz laʹsǩǩeemnallšem ärvv meäʹrtââvv kueʹllšõddeemstroiʹttel 
vaaiktemkruuggâst sâjjõõʹtti ââlǥažpieʹzzi meäʹr vuâđald. Laʹsǩǩeemnallšem äärv ǩeärddõs 10 
ǩilomettar kõõskâst kueʹllšõddeemstroiʹttlest lij õhtt da 10–20 ǩilomettar kõõskâst ǩeärddõs lij 
0,5. Jõs pieʹzzraajji kõʒʒlååʹdd šeeʹllemvuuʹdest liâ mäŋgg kueʹllšõddeemstroiʹttel, tuärjjõõzz 
jueʹjjet tässad täi stroiʹttli kõõsk. 

Riikksuåvtõõzz asetõõzzin vueiʹtet uʹvdded tääʹrǩab šiõtlmid kueʹlltäälltuärjjõõzz 
laʹsǩǩeemvuâđain. 
 

6 lååkk 

Ooccmõʹšše da miõttmõʹšše õhttneei mõõntõõllmõõžž 

28 § 
(27.6.2025/810) 

Veäʹǩǩtieʹǧǧ ooccmõš 

Veäʹǩǩtieʹǧǧ ooʒʒât tåimmamvääldlaž jieʹllemviõkk-kõõskõõzzâst ouddâl vieʹǩǩtemvuâla 
haʹŋǩǩõõzz leʹbe tååim alttummuž. Veäʹǩǩtieʹǧǧ ooccmõõžžâst šiõtteet lââʹssen 
riikkveäʹǩǩteäʹǧǧlääʹjj 9 §:st. 

Jieʹllemviõkk-kõõskõs vuäitt šiõtteed veäʹǩǩtieʹǧǧ ooccmõʹšše ooccâmääiʹj. 
 

29 § 

Veäʹǩǩteäʹǧǧooccmõš 

Veäʹǩǩteäʹǧǧooccmõš âlgg ââʹnned seʹst: 
1) ooʒʒjest; 
2) haʹŋǩǩõõzzâst da tååimast, koozz veäʹǩǩtieʹǧǧ ooʒʒât; 
3) haʹŋǩǩõõzz da tååim čõõđ viikkmõššân taarbšeei veäʹǩǩtieʹǧǧ meäʹrest da 

ärvvlââʹsspiiđteʹmes kuulin; 
4) haʹŋǩǩõʹsse leʹbe toimmu vuõǯǯum jeeʹres õõlmlaž teäggtõõzzâst; 

5) jeeʹres veʹrǧǧniiʹǩǩi jooʹtti da kueʹhtten oouʹdab piiđeeʹǩǩen veäʹǩǩtieʹǧǧ ooccja 
miõttmõõžž vääʹnnmiârktõõzzlain tuärjjõõzzin; 

6) jeeʹres ǥu 1–5 pääiʹǩest juʹrddum haʹŋǩǩõʹsse leʹbe toimmu õhttneei kõskksaž šõddmõõžžin. 
Riikkveäʹǩǩtieʹǧǧ ooʒʒi čiõlǥeemsõõlǥtemvuõđâst šiõtteet lââʹssen riikkveäʹǩǩteäʹǧǧlääʹjj 10 

§:st. 
 

30 § 

Koʹrvvõõzz da tuärjjõõzz ooccmõš 

Koʹrvvõõzz da tuärjjõõzz ooʒʒât tåimmamvääldlaž jieʹllemviõkk-kõõskõõzzâst. Koʹrvvõõzz 
ooʒʒât määiʹnteʹmes mââʹjõõzztaa skääđ tuõttmõõžž mâŋŋa. Ooudâst 5 lååǥǥast juʹrddum 
tuärjjõõzz ooʒʒât piiri-iiʹjji mââimõõzzâst 31 peiʹvven kålggmannu. (27.6.2025/810) 

Ooccmõš ǩiõttʼtõõlât määiʹnteʹmes mââʹjõõzztaa tõn kalentereeʹjj poodd, ǥu skääđđ lij 
šõddâm, leʹbe mââʹjeekani tõn mâŋŋa, jõs ooccmõš puätt nuʹt mâʹŋŋlest, što tõn jeät vueiʹt 
ǩiõttʼtõõllâd kõõččmõõžžâst åårrai eeʹjj loʹppe mõõneeʹst. 
 

31 § 

Koʹrvvõsooccmõš 

Koʹrvvõsooccmõõžž âlgg ââʹnned seʹst: 
1) ooʒʒjest; 
2) skääđ tuejjeeʹjest; 
3) skääđast da skääđ pääiʹǩ äärvast; 
4) skääđđpääiʹǩ sâjjõõzzâst; 
5) tååimain, koin skääđ leʹbe tõn veiddnummuž leät ǩiččlõttum cõggâd; 
6) ooʒʒi kådda leʹbe jeeʹres vueʹssbeälla mähssmõõžž ärvvtõõllâmkuulin; 
7) ooʒʒi vueiʹtlvažvuõđâst vuäǯǯad skääđast koʹrvvõõzz ååsktõõzzâst leʹbe jeeʹres vuâđald; 
8) ooccâm koʹrvvõõzz šorradvuõđâst. 
Koʹrvvõsooccmõʹšše âʹlǧǧe õhtteed tuõđtõõzz šõddâm materiaal- da tuâjjkuulin. 
Jõs skääđ mieʹrr vueiʹtet tuõttâd eman puõʹtti šõddâmpââʹjest, ooccmõõžž âlgg täin vuõʹzzin 

tiuddeed skääđ meäʹr tuõđteei lââʹssčiõlǥtõõzzin. Lââʹssčiõlǥtõs âlgg tååimted jieʹllemviõkk-
kõõskõʹsse skääđ puõʹtti eeʹjj vueʹssmannu loʹppe mõõneeʹst. (27.6.2025/810) 

Ooʒʒi âlgg koʹrvvõsooccmõõžž ǩiõttʼtõõllmõõžž õhttvuõđâst raukkmõõžžâst uʹvdded teâđaid 
še jeeʹres šõddmõõžžin, koid tåimmamvääldlaž jieʹllemviõkk-kõõskõs taarbaš ooccmõõžž 
räʹtǩǩeem diõtt. (27.6.2025/810) 
 

32 § 

Tuärjjõsooccmõš 

Puäʒʒtäälltuärjjõsooccmõõžž âlgg ââʹnned paalǥâskååʹdd õhttvuõđteâđaid. 
Kueʹlltäälltuärjjõsooccmõõžž âlgg ââʹnned seʹst teâđaid: 
1) ooʒʒjest; 
2) skääđast da skääđ pääiʹǩ äärvast; 
3) skääđđpääiʹǩ sâjjõõzzâst; 
4) tååimain, koin skääđ leʹbe tõn šorrnummuž leät ǩiččlõttum cõggâd; 
5) kõʒʒlååʹdd pieʹzzraajjâmtuejjummšest; 
6) ooʒʒi kõʒʒlååʹdd pieʹzzraajjâmtuejjeemteâđast mähssmõõžž kuulin; 
7) ooʒʒi vueiʹtlvažvuõđâst vuäǯǯad skääđast koʹrvvõõzz ååsktõõzzâst leʹbe jeeʹres vuâđald; 
8) ooʒʒi koʹrvvõõzz šorradvuõđâst; 

9) jooʹtti da kueiʹt oouʹdab piiđeeʹjj poodd vuõǯǯum vääʹnnmiârktõõzzla tuärjjõõzz 
obbmeäʹrest. 
 

33 § 

Veäʹǩǩteäʹǧǧtuʹmmstõk 

Veäʹǩǩteäʹǧǧtuʹmmstõõǥǥâst âlgg pueʹtted õlmmsa veäʹǩǩtieʹǧǧ vuäǯǯai, teâđ veäʹǩǩtieʹǧǧ 
ââʹnnem-miârktõõzzâst, veäʹǩǩtieʹǧǧ mieʹrr, veäʹǩǩtieʹǧǧ määin di veäʹǩǩtieʹǧǧ miõttmõõžž, 
veäʹǩǩtieʹǧǧ vuåppmõõžž da västtpeʹrrjummuž vuâđ. Riikkveäʹǩǩteäʹǧǧtuʹmmstõõǥǥâst šiõtteet 
lââʹssen riikkveäʹǩǩteäʹǧǧlääʹjj 11 §:st. 
 

34 § 

Koʹrvvõstuʹmmstõk 

Šâddeemtuâjj- da jieʹlliskääđai koʹrvvõstuʹmmstõõǥǥâst âlgg pueʹtted õlmmsa 
koʹrvveemvuâla skääđ šlaajj da mieʹrr, koʹrvvõõzz mieʹrr da laʹsǩǩeemvuâđđ di koʹrvvõõzz 
västtpeʹrrjummuž vuâđ. 
 

35 § 

Tuärjjõstuʹmmstõk 

Tuʹmmstõõǥǥâst kuäʹcǩǩem pieʹzzraajjâmkruuggpuõđlaž tuärjjõõzzâst âʹlǧǧe pueʹtted 
õlmmsa: 

1) õnnum pieʹzzraajjâmkruuggi mieʹrr; 
2) ââlǥaid puuʹtʼtem pieʹzzraajjâmkruuggi mieʹrr; 
3) räʹjjlažjânnmin luʹnn puäʒʒhåiddamvuuʹd raaj åårrai pieʹzzraajjâmkruuggi mieʹrr; 
4) ââʹnǩani, leša kueiʹt oouʹdab eeʹjjest õnnumnalla åårrai pieʹzzraajjâmkruuggi mieʹrr. 
Teâđ čuäʹjtet paalǥâskooʹddi mieʹldd di paalǥâskooʹddi da väʹlddkooʹddi õhttsaž 

pieʹzzraajjâmkruuggin paalǥâskooʹddi mieʹldd. 
Tuʹmmstõõǥǥâst kõʒʒlååʹdd pieʹzzraajjâmtuejjummša vuâđđõõvvi tuärjjõõzzâst âʹlǧǧe 

pueʹtted õlmmsa: 
1) jäänmõsân 20 ǩilomettar ǩeeʹjjest kueʹllšõddeemstroiʹttlest sâjjdõõʹtti kõʒʒlååʹdd 

ââlǥažpieʹzzi mieʹrr; 
2) ââlǥažpieʹzzi kõskk kueʹllšõddeemstroiʹttlest; 
3) tuʹmmstõõǥǥ vuâđđan åårrai kueʹl puuʹtʼteeihâʹdd. 

 
36 § 

Veäʹǩǩtieʹǧǧ, koʹrvvõõzz da tuärjjõõzz maacctummuš 

Koʹrvvõõzz da tuärjjõõzz vuäǯǯai âlgg mââʹjeekani maaccted jieʹllemviõkk-kõõskõʹsse 
vââǥǥlânji, leeiǥas leʹbe seeʹlves vuâđđeeǩânai vuäǯǯmes koʹrvvõs leʹbe tuärjjõs. 
(27.6.2025/810)  

Veäʹǩǩtieʹǧǧ maacctummšest šiõtteet riikkveäʹǩǩteäʹǧǧlääʹjj 20 §:st di tuärjjõõzz mähssmõõžž 
kõskldâttmõõžžâst da västtpeʹrrjummšest måttmi riikk tuärjjõõzz kuõskki Euroopp unioon 
šiõtlmi suåvvtummšest uvddum lääʹjj 1 §:st. 

37 § 
(27.6.2025/810) 

Veäʹǩǩtieʹǧǧ, koʹrvvõõzz da tuärjjõõzz mähssmõõžž kõskldâttmõš da västtpeʹrrjummuš 

Tuâjjvuõtt-, ooudâsviikkâm- da vaaldâšmkõõskõõzz alggtuʹmmstõõǥǥin mieʹrreemvuâla 
koʹrvvõõzz da tuärjjõõzz mähssmõš loopptemnalla di juʹn mahssum koʹrvvõs da tuärjjõs 
mååusat peʹrrjemnalla, jõs: 

1) vuäǯǯai lij kuâđđam iʹlmmteǩâni šõddmõõžžâst, kååʹtt lij leämmaž suåppi miârkteeinalla 
vaaikted koʹrvvõõzz leʹbe tuärjjõõzz vuäǯǯmõʹšše leʹbe meärra leʹbe ouddam tõʹst puäst leʹbe 
čaʹjjâʹttem teâđ; 

2) vuäǯǯai lij kuâđđam maaccteǩâni koʹrvvõõzz leʹbe tuärjjõõzz, kååʹtt âlgg 36 § mieʹldd 
maaccted; 

3) koʹrvvõs leʹbe tuärjjõs lij jeeʹres ǥu 1 da 2 pääiʹǩest juʹrddum määinast miõttum leʹbe 
mahssum vuâđđeeǩânai; 

4) Euroopp unioon lääʹjjšiõttummšest tõn õõlǥtet. 
 

7 lååkk 

Jeeʹresnallšem šiõttâlm 

38 § 

Muʹttemooccmõš 

Tän lääʹjj meâldlaž jieʹllemviõkk-kõõskõõzz di Tuâjjvuõtt-, ooudâsviikkâm- da 
vaaldâšmkõõskõõzz tuʹmmstõʹǩǩe vuäǯǯ kaiʹbbjed vuõiǥõõzz. Vuõiǥeemkaiʹbbjõõzzâst šiõtteet 
vaaldâšmlääʹjjest (434/2003). (27.6.2025/810) 

Muʹttemooccmõõžžâst vaaldâšmsuudišttma šiõtteet suudõõttmõõžžâst vaaldâšmaaʹššin 
uvddum lääʹjjest (808/2019). 
 

39 § 

Viõʹǩǩešõddmõš 

Tät lääʹǩǩ šâdd viõʹǩǩe riikksuåvtõõzz asetõõzzin šiõtteemnalla ääiʹjpoddân. 
Tän lääʹjj viõʹǩǩe šõõddeen ǩiõttʼtõõllâm vueʹlnn åårrai aaʹššid suåvldet tän lääʹjj viõʹǩǩe 

šõõddeen viõǥǥâst åårrai šiõtlmid, ǥõõi ij Euroopp unioon šiõtlmin jeeʹres očndõõđ. 
Täin laaʹjjin jaukkeet rääuhtum hääʹrves jieʹllʼji puuʹtʼtem skääđai koʹrvveem diõtt 

mäʹhssemvuâlain veäʹǩǩtieʹǧǧin uvddum pirrõsministeria tuʹmmstõk (1626/1991) di kuäʹcǩǩmi 
puäʒʒtallu tueʹjjeem skääđai koʹrvvummšest uvddum riikksuåvtõõzz asetõs (8/2002). 

